
Útdráttur 

Ritgerð þessi er lokaverkefni til BA prófs við mannfræðideild Háskóla Íslands. 

Meginmarkmið ritgerðarinnar er að skoða hvaða félagslegu þættir geta haft áhrif á 

sjálfsmynd unglinga. 

Í upphafi verkefnis er hugtakið habitus skoðað og stuðst er við mannfræðilega 

nálgun í þeim efnum. Skoðuð verða hugtök eins og sjálfsmynd, þroski sjálfsmyndar, 

unglingsárin, mismunur á sjálfsmynd eftir kyngervi einstaklinga og uppeldi. Einnig eru 

skoðaðir ákveðnir þættir í samfélaginu til dæmis menning, fjölmiðlar og útlitsdýrkun. 

Aflað var heimilda sem tengdust efninu, bæði úr fræðibókum úr mannfræði, 

fjölmiðlafræði og sálfræði. Fræðigreinar voru lesnar og þýddar yfir á íslensku. 

Helstu niðurstöður leiddu í ljós að ótal margir þættir snerta sjálfsmynd unglinga. 

Ber þar hæst að nefna uppeldisaðferðir, hreyfingu og lífsstíl. Samskipti, tengslanet 

unglinga og fjölmiðlar skipa einnig stóran þátt. Mótun sjálfsmyndar markast af þessum 

og fjölmörgum öðrum þáttum og erfitt er að finna eitt einhlítt svar við spurningunni. 

Þessi ritgerð mun hinsvegar leitast við að reyna að veita innsýn í þetta margbrotna og 

fróðlega málefni. Það verður að teljast afar líklegt að erfðafræðileg samsetning 

einstaklinga og upplag þeirra, hafi mikil áhrif á það hverjir þeir eru og hvernig þeirra 

sjálfmynd mótast. Um þann þátt verður ekkert fjallað í þessari ritgerð, heldur er 

sjónum beint að mannfræðilegri nálgun sem byggir á félagslegri mótun sjálfmyndar. 

 

 

Lykilorð; habitus, sjálfsmynd, unglingar, félagsmótun, samfélag, menning, 

fjölmiðlar 

Abstract 

This thesis is the final work for BA in anthropology at the University of Iceland. The 

main purpose was to examine which social factors can affect teenager´s self-identity. 

At the beginning the concept of habitus was examined from anthropological 

perspective. Concepts like self-identity, development of self-identity, adolescence, 

difference in self-identity based on gender and upbringing. Certain societal factors 

were also looked into, for example culture, media and appearance-obsession. Sources 

related to the subject were collected, both from academic books of anthropology, 

media studies and psychology . Articles were read and translated into Icelandic.  

The main results showed that many factors affect the self-identity of 

teenagers. For example, the way children are brought up, exercise and lifestyle. 

Communication, teenagers´ network and the media also play a big role. The formation 

of self-identity is affected by these and many other factors and it is difficult to find one 

right answer to the question. This thesis will however seek to offer an insight into this 

complicated and interesting issue. It must be said that it is highly likely that genetic 

combination of individuals and their nature does highly affect who they are and how 

their self-identity is formed. This thesis does not cover that issue, but emphasizes the 

anthropological approach which is based on the social formation of self-identity. 

 

 

Key words: habitus, self- identity, teenagers, social formation, society, culture, media 

Formáli 

Ég var svo heppin að fá aðstoð frá góðu fólki við gerð þessarar ritgerðar. Það er mér 

bæði ljúft og skylt að fá að þakka þessum einstaklingum. Ég vil sérstaklega þakka Sveini 

Eggertssyni dósent, leiðbeinanda mínum, faglega tilsögn og góða handleiðslu í gegnum 

ferlið við gerð þessarar ritgerðar. Kærar þakkir fá einnig Guðrún Helga Jóhannsdóttir 

fyrir yfirlestur og góð ráð. Þá vil ég þakka fjölskyldu minni, Rúnari Frey Gíslasyni, 

unnusta mínum og börnum fyrir skilning, hlýju, mikla þolinmæði og trú á mér í gegnum 

námið.  

Inngangur 

Manneskjan er mennsk og býr yfir menningu sem mótar atferli hennar ekki síður en 

meðfæddir eiginleikar (Haraldur Ólafsson, 2008). Mótun sjálfsmyndar, sem síðar 

verður áhrifamikill þáttur í myndun persónuleikans er hægt að rekja aftur til 

frumbernsku (Sigrún Aðalbjarnadóttir, 2007). Sjálfsmynd unglinga er gífurlega 

mikilvægur þáttur í mótun þeirra sem fullorðinna einstaklinga í nútímaþjóðfélagi. Ég 

hef lengi velt fyrir mér hvers vegna sumir hafi mikið og öflugt sjálfstraust en aðrir ekki. 

Hvað er það á lífsleiðinni sem mótar sjálfsmynd okkar, styrkleika og veikleika?  

Sem barn flutti ég mikið á milli staða. Ég fór í þrjá mismunandi grunnskóla og 

eitt af því sem hefur verið mér hugleikið frá þeim tíma er hvernig mér tókst að aðlagast 

félagslegum þáttum í umhverfi mínu og hvernig það hefur mótað mína sjálfsmynd í 

dag. Þetta hefur mér þótt spennandi spurning og að einhverju leyti hefur það haft áhrif 

á mitt val á efni þessarar ritgerðar. Hér verður ekki leitað svara út frá meðfæddum 

eiginleikum einstaklinga, heldur verður skoðað hvaða þættir í hinu félagslega umhverfi 

okkar móta sjálfsmynd okkar.  

Í þessari ritgerð verða áhrif félagslegra þátta á sjálfsmynd unglinga skoðuð. 

Skoðaðir verða þættir eins og habitus, sjálfsmynd, þroski sjálfsmyndar, unglingsárin, 

mismunur á sjálfsmynd eftir kyngervi einstaklinga og félagsmótun. Einnig verður 

samfélagið skoðað í þessu samhengi og þættir innan þess, til dæmis menning, 

fjölmiðlar og áhrif fjölmiðla á líkamsímynd unglinga.  

Allir þessir þættir geta spilað stóran þátt í mótun sjálfsmyndar unglinga. Þetta 

umræðuefni er mjög umfangsmikið og kemur inn á næstum alla þætti mannlegrar 

hegðunar og það umhverfi sem einstaklingar búa í. Við skoðun þess vakna upp margar 

flóknar spurningar og oft er erfitt að átta sig á hvað raunverulega ræður því hvernig 

sjálfsmynd fólks mótast. Hér verður ekki leitað svara út frá meðfæddum eiginleikum 

einstaklinga, heldur verður skoðað hvaða þættir í hinu félagslega umhverfi okkar móta 

sjálfsmynd okkar, reynt verður að varpa einhverju ljósi á það hvaða þættir það eru 

helst í umhverfinu sem móta sjálfsmynd okkar og hvaða áhrif það hefur á okkur sem 

einstaklinga. 

1 Habitus – mannfræðileg nálgun  

Við erum það sem við erum og hegðum okkur eins og raun ber vitni vegna þess að við 

lifum í sérstöku samfélagi, á sérstökum stað og á sérstökum tíma. Um það snýst 

hugtakið habitus, eða félagslegur veruháttur, en habitus felur í sér félags- og sögulega 

mótaða hæfni einstaklinga til að takast á við nútímann (Robertson, 1977; Guðbjörg 

Vilhjálmsdóttir og Guðmundur B. Arnkelsson, 2005; Gestur Guðmundsson, 2012).  

Latneska orðið yfir habitus vísar til búsetu eða dæmigerðs ástands hvers 

einstaklings fyrir sig, einkum vísar orðið til útlits og líkama. Hugtakið habitus kom fyrst 

fram í evrópskri hugsun í gegnum vinnu Hegel, Hasserl, Weber, Durkheim og Mauss og 

kom þaðanfyrst inn í mannfræðina árið 1935 í bók Mauss, Les techniques du corps. Má 

því segja að Mauss sé einn af upphafsmönnum hugtaksins (Brenda Farnell, 2000).  

Habitus má skilgreina sem formgerð sem á rætur sínar að rekja til 

félagsgerðarinnar og hefur áhrif á skynjun okkar og val á lífsstíl (Guðbjörg 

Vilhjálmsdóttir og Guðmundur B. Arnkelsson, 2005). Með habitus er einnig átt við að 

samfélagið hafi mikil áhrif á það hvernig einstaklingur beiti sér. Þetta birtist í 

mismunandi hversdagslegum athöfnum án þess að við gerum okkur beint grein fyrir því 

(Gestur Guðmundsson, 2012). 

Pierre Bourdieu er talinn vera einn áhrifamesti félagsvísindamaður síðustu 

áratuga. Hann hóf rannsóknir sínar á sjötta áratug 20. aldar, en fór fremur hægt í 

fræðilega túlkun niðurstaðna sinna framan af, en mótaði og þróaði smám saman 

hugtök og kenningar á grundvelli þeirra (Gestur Guðmundsson, 2012). Hann varð fyrir 

áhrifum frá fyrirbærafræðinni og gerði rannsókn sína, á hefðbundnum sifja- og 

hjúskaparreglum, hjá Kabyle-fólkinu í Norður Afríku. Bourdieu er einn þeirra 

fræðimanna sem hafa skoðað habitus og áhrif hans á sjálfsmynd (Barnard, 2000).  

Með vinnu sinni hjá Kabyle-fólkinu kom Bourdieu fram með ný hugtök, þar á 

meðal hugtakið háttalag. Hugtakið átti að lýsa því hvernig fólk er í sjálfu sér og hvernig 

það hagar sér. Hann segir að menning og félagsleg áhrif taki sér búfestu í líkama og 

vitund einstaklingsins og í kjölfarið þróaði hann svo hugtakið habitus. Hann segir 

habitus skýra þá tilfinningu að eitthvað virðist manni framandi fremur en sjálfgefið 

(Barnard, 2000; Davíð Kristjánsson, 2007).  

Samkvæmt Bourdieu er habitus hvers einstaklings algjörlega samvofin 

einstaklingnum í kjölfar áralangrar dvalar hans við þau tilteknu lífsskilyrði sem 

einkenna umhverfi. Hann segir að áhrif umhverfis taki sér bólfestu í öllum líkamanum 

og að þau áhrif séu meira og minna ómeðvituð. Bourdieu talar einnig um að habitus sé 

samheiti yfir þá innbyggðu hegðun og skynjun sem við höfum frá unga aldri, eiginleika 

sem við beitum jafnvel án umhugsunar og meðvitundar. Hann leggur líka áherslu á að 

habitus sé hluti af líkamanum (Davíð Kristjánsson, 2007; Gestur Guðmundsson, 2012).  

Bourdieu talar um að habitus sé viðvarandi ástand einstaklinga, sem færist með 

einstaklingi eftir aðstæðum og sé því breytanlegur eftir athöfnum og umhverfi hvers 

einstaklings, þess vegna feli habitus í sér eldri reynslu einstaklings. Hann lagði einnig 

áherslu á að engir tveir einstaklingar hafi sama habitus. Habitus einstaklinga sé 

mismunandi og algjörlega einstaklingsbundinn. Hann vildi skoða habitus út frá hópum 

og því sem hópar eigi sameiginlegt. Munurinn á habitus mismunandi hópa sé nefnilega 

hluti af hinni félagslegu stéttaskiptingu (Bourdieu, 1977; Gestur Guðmundsson, 2012). 

Bourdieu leggur áherslu á að skoða hugtakið í samhengi við félagslegar 

aðstæður og aðild okkar að einstökum félagshópum. Fólk sem elst upp í svipuðu 

umhverfi hefur gjarnan svipaðan habitus sökum þess að það holdtekur sömu 

samfélagsformgerðina (Davíð Kristjánsson, 2007). Það leiðir svo til hegðunar og 

hugsanamynsturs sem er hverjum einstaklingi ómeðvitað (Navarro, 2006).  

Samkvæmt Bourdieu er habitus einskonar uppbygging félagslega aðgerð og 

breytast einstaklingar smám saman þegar skipt er um umhverfi. Að flytja á milli staða 

getur til dæmis haft áhrif á barn og í kjölfarið breytist habitus barnsins. Einstaklingar 

sem flytja og fara í nýjan félagshóp geta tekið upp framkomu nýja hópsins en ná þó 

ekki djúpum tökum á ytri einkennum hans. Þannig að einstaklingar í nýja hópnum eiga 

auðvelt með að sjá að einkennin standa ekki djúpum rótum hjá þeim aðflutta. Habitus 

einstaklinga er ávallt til staðar en hann er breytilegur í tíma og rúmi. Hann er því ekki 

varanlegur heldur síbreytilegt ástand sem þróast með tímanum og við breyttar 

aðstæður (Barnard, 2000; Navarro, 2006; Davíð Kristjánsson, 2007). 

Habitus hvers einstaklings er breytilegur en hann birtist meðal annars í 

orðsiðum, lestri texta, hvernig við skynjum list, hvernig við metum annað fólk í kringum 

okkur, veljum okkur föt og berum fötin. Við erum alin upp í ákveðnum félagslegum 

aðstæðum og höfum tamið okkur ákveðinn talsmáta og viðmót vegna áhrifa frá 

samferðafólki okkar, þar sem habitus er samræmdur innan hóps og mótar skynjun, 

hugsanir og athafnir fólks. Hegðun manna mótast út frá hópum sem hver einstaklingur 

tilheyrir, sumir hópar endast í marga áratugi en aðrir hópar endast aðeins í stuttan 

tíma. Innan hvers hóps hefur fólk verulega mikil áhrif á hvort annað, þar sem hlutverk 

og stöður hvers og eins eru samfléttuð. Hver einstaklingur á að baki margs konar 

athafnir og ber með sér ósjálfrátt séreinkenni tiltekinna félagshópa (Guðbjörg 

Vilhjálmsdóttir og Guðmundur B. Arnkelsson, 2005; Gestur Guðmundsson, 2012; 

Robertson, 1977). 

Þar sem habitus einstaklinga er samrændur innan hóps eru þeir alls ekki 

einangraðir og óháðir öðrum þegar kemur að því að velja sér föt, heldur eru þeir 

ómeðvitað undir áhrifum hópsins sem þeir tilheyra. Getur það skýrt mismunandi 

upplifun unglinga á tísku og fleiri þáttum. Sameiginleg formgerð skynjunar og 

fegurðarsmekks viðheldur þessum sterku innbyrðis tengslum. Þannig greinir 

félagslegur veruháttur fólk í ólíka félagshópa (Gestur Guðmundsson, 2012). 

Margbreytileiki í habitus Íslendinga kemur skýrt í ljós ef sjónum er beint að 

smekk hvers og eins, en smekkur hvers einstaklings og habitus tengjast innbyrðis. 

Smekk má lýsa sem stefnumótandi framleiðslu, framboðs og neyslu einstaklinga. Í 

þessari stefnumótandi framleiðslu renna saman eiginleikar neytandans og þeirrar vöru 

sem hann neytir. Þegar rætt er í daglegu tali um smekk er bæði átt við 

einstaklingsbundinn og almennan smekk. Fólk leggur áherslu á sinn persónulega smekk 

í: húsnæði, listum, mat, fötum og flestri neysluvöru sem í boði er, en um leið er talað 

um að sumir séu smekkmenn og aðrir ekki. Smekkur nær til þeirrar aðgreiningar sem er 

fagurfræðileg í víðari merkingu þess orðs og felur á einhvern hátt í sér að við greinum á 

milli þess sem okkur finnst bæði fallegt og ljótt (Gestur Guðmundsson, 2012). 

Í hinu hraða samfélagi nútímans er hætt við að fólk gefi sér ekki tíma til að velta 

því fyrir sér hvers vegna við erum eins og við erum. Hvaðan við komum og hvað það er 

úr fortíðinni sem sem gerir okkur að þeirri manneskju sem við erum í dag. Það er öllum 

hollt að líta aftur til fortíðar og skoða þá félagslegu þætti sem mótuðu okkur. Þegar 

þessari spurningu er velt upp er óhjákvæmilegt að skoða hugtakið sjálfsmynd en um 

hana verður fjallað í næsta kafla. 

2 Hvað er sjálfsmynd? 

Sjálfsmynd er verulega vítt og stórt hugtak sem fræðimenn eiga erfitt með að skilgreina 

að fullu. Hugtakið vísar til þeirra hugmynda sem einstaklingur hefur um sjálfan sig; 

aldur, kynferði, þjóðerni og kynhneigð eru þættir sem allir eru varðveittir innan 

sjálfsmyndar einstaklings (Sigrún Aðalbjarnadóttir, 2007). Maðurinn hefur alla tíð verið 

félagsvera sem lifir og starfar í hópum og út frá því öðlumst við til að mynda sjálfsmynd 

okkar, vonir og ótta (Ian Robertson, 1977). Sjálfsmynd gefur einnig til kynna virkni 

einstaklings og hæfni hans til að takast á við breyttar aðstæður og aðlagast þeim. 

Sjálfsmynd einstaklinga er margbrotin og því er nauðsynlegt að skoða 

sjálfsmyndarhugtakið nánar.  

Dorothy Holland er einn þeirra mannfræðinga sem fjallað hefur mikið um 

hugtakið. Í bók sinni, Identity and agency in cultural worlds (2008), tengir Holland 

sjálfsmynd við margs konar aðstæður í samfélögum heimsins og skiptir hún sjálfinu í 

tvo hluta. Annars vegar er um að ræða hið mennska sjálf, sem er hið flókna eðli 

mannsins, hinsvegar er það hið náttúrulega sjálf sem er í raun tilbúið eðli sem segir til 

um hvernig við tjáum okkur og túlkum hlutina. Miklu máli skiptir fyrir einstaklinga 

hvernig aðrir sjá þá og hvernig þeir tjá sig út á við (Holland, 1998).  

Holland segir að sjálfsmynd kalli fram og tengi saman kenningar frá mismunandi 

kenningarskólum, í sálfræði, mannfræði, félagsfræði og nýlega frá þverfaglegum fögum 

eins og menningarfræðum. Sjálfsmynd er megin útgangspunktur mannfræðinga, auk 

mannfræðilegrar og menningarfræðilegrar notkunar á persónuhugtakinu eins og það 

var þróað í bandaríska félagssálfræðikenningarskólanum sem er kenndur við 

mannfræðinginn G. H. Mead. Mead byrjaði á að skoða mannlega getu, tengda 

eðlisávísun, til að samræma aðgerðir og rakti svo feril og samræmingu í gegnum 

félagslega þátttöku persónunnar (Holland, 1998).  

Holland heldur því fram að sjálfsmynd sameini persónulegan heim einstaklings 

við sameiginleg rými menningar og þeirra félagslegu samskipta sem innan hennar er að 

finna. Einstaklingar hafa áhuga á sjálfsmynd sinni. Vissulega byrjum við á þeirri 

forsendu að sjálfsmyndir séu eitthvað sem við lifum í og öðlumst í gegnum félagslegar 

athafnir. Við erum þó líka áhugasöm um sjálfsmyndir sem móta hið vitsmunalega 

svæði einstaklinga, auk þess sem þær hvetja til félagslegra athafna (Holland, 1998). 

Hver og einn einstaklingur getur haft margar sjálfsmyndir og getur upplifað sig 

með ólíkum hætti eftir aðstæðum og tíma (Petersen, Schulenberg, Abramowitz, Offer, 

Jarcho, 1984). Frá því að einstaklingur fæðist og þar til hann verður fullorðinn 

einstaklingur er ýmislegt sem mótar sjálfsmyndina. Þættir líkt og kyn, kynhegðun, aldur 

og búseta eru mótunaráhrif á sjálfsmynd einstaklinga, líkt og áður kom fram. Smám 

saman öðlast einstaklingur hugmyndina um sjálfan sig, um verðleika sína og getu, sem 

allt heyrir undir sjálfsmynd hans. Sjálfsmyndin er í sífelldri endurskoðun, hún heldur 

áfram að mótast með aldrinum og gerir svo alla lífsleiðina (Sigrún Aðalbjarnadóttir, 

2007). 

2.1  Rannsóknir á sjálfsmynd 

Þroskasálfræðingurinn James Marcia framkvæmdi rannsókn á piltum í framhaldsskóla 

og skipti sjálfsmyndarferli unglingsáranna í fernt; svokölluð stig sem hann telur vera 

mynstur sjálfsmyndarþróunar. Fyrsta stigið kallar hann „örugga sjálfsmynd“. Á því stigi 

vissu drengirnir hvað þeir vildu, gátu rökstutt val sitt og áttu auðvelt með að stefna að 

settum markmiðum. Annað stigið kallar Marcia „forgefna sjálfsmynd“ en hún felur í sér 

að einstaklingar séu ákveðnir í vali sínu, en hafi þó ekki gengið í gegnum sjálfsskoðun 

um hvert skuli stefna í framtíðinni. Á því stigi taka unglingar til að mynda upp trúar- og 

stjórnmálaskoðanir foreldra sinna í stað þess að móta sínar eigin skoðanir. Þriðja stigið 

skilgreinir Marcia sem „átakaskeið“ en á því stigi eru unglingar að móta sínar skoðanir, 

hvað það er að segja sínar persónulegu skoðanir á til dæmis þjóðfélagsmálum og 

öðrum málefnum sem verða á vegi þeirra. Þetta stig einkennist af hálfgerðri frestun, 

unglingurinn er ekki viss um sína skoðun og hún breytist ört. Fjórða stig nefnir hann 

„hlutverkaunglingur“ og segir Garcia unglinginn vera búinn að máta ýmsar sjálfsmyndir 

og prófa sig áfram án árangurs (Sigrún Aðalbjarnadóttir, 2007). Ef skoðuð eru yfirlit yfir 

rannsóknir sem hafa verið gerðar á sjálfsmynd kemur í ljós að örugg sjálfsmynd er oft 

talin tengjast sjálfsstjórn, góðri rökhugsun og háu sjálfsmati. 

Sálfræðingarnir Kenneth og Mamie Clark framkvæmdu rannsókn um miðja 

síðustu öld þar sem börn af afrísk-amerískum og evrópsk-amerískum uppruna voru 

látin velja á milli brúða með bæði evrópsku og afrísku útliti. Börnin voru spurð hvora 

brúðuna þau myndu frekar vilja leika við og hvora brúðuna þau töldu líkjast sér. 

Niðurstöðurnar voru að meirihluti afrísk-amerísku barnanna völdu frekar að leika sér 

með hvítu brúðuna og sögðu hana líkjast sér frekar en hin. Sálfræðingar telja að afrísk-

amerísk börn skilgreini sig á forsendum hvíta meirihlutans og afneiti þar með mikilvægi 

fjölskyldunnar og samfélagsins í þróun sjálfsmyndar. Af þessu má dæma að afríks-

amerísku börnin höfðu neikvæða mynd af sjálfum sér hvað varðaði útlit þeirra (Sigrún 

Aðalbjarnadóttir, 2007; Kenneth and Mamie Clark, 1950).  

Rannsóknir hafa jafnan sýnt fram á að sjálfsmynd unglinga sé að miklu leyti 

mótuð í þátttöku þeirra í frístundum og tómstundastarfi, sem oftast liggur utan við 

umhverfi fjölskyldu og skóla. Kenningar á lífsstíl barna og ungmenna, sem miðast oft 

við að skýra hvað þau geri í frístundum og með hverjum þau verji tíma sínum, hafa sýnt 

fram á að það skiptir miklu máli í velferð þeirra hvers eðlis tómstundir þeirra eru og 

hvort um sé að ræða skipulagt starf meðal fagmanna og reyndra aðila eða ekki. Sýnt 

hefur verið fram á að skipulagt starf hafi uppbyggjandi áhrif á líf unglingsins og þar af 

leiðandi á sjálfsmynd hans, á meðan óskipulagt tómstundastarf hafi öfug áhrif (Álfgeir 

Logi Kristjánsson, Hrefna Pálsdóttir, Inga Dóra Sigfúsdóttir og Jón Sigfússon, 2012). 

Menntavegurinn spilar stóran hluta í mótun sjálfsmyndar meðal unglinga. 

Skólinn er mikilvægur vettvangur í lífi unglinga þar taka þau við nýrri þekkingu og verða 

fyrir áhrifum frá kennurum sínum. Í skólanum mynda þau einnig tengsl við vini og 

félaga, sem á þessum árum eru veigamiklir áhrifavaldar í lífi ungmenna. Skólinn er því 

vettvangur vináttutengsla og velgengni en einnig vonbrigða (Elizabet Fenwick og Tony 

Smith, 1996). Tengsl ungmenna við skólann sinn, skuldbinding þeirra við námið og 

líðan þeirra í skólanum eru mjög mikilvægir þættir í mótun sjálfsmyndar þeirra (Álfgeir 

Logi Kristjánsson o.fl , 2011). 

2.2 Þroski sjálfsmyndar  

Sálfræðingurinn Erik Erikson var fyrsti fræðimaðurinn sem gerði sjálfsmyndina að 

lykilatriði í persónuleikaþroska með kenningu sinni um þroska sjálfsins, með áherslu á 

unglingsárin. Hann gerði ráð fyrir stigbundnum þroska og taldi hann leitina að sjálfum 

sér vera eitt mikilvægasta verkefni unglingsáranna. Erikson talar um tvo krafta sem 

eiga sér stað í þroskaferli unglingsáranna, annars vegar eru það hlutverkabrestir og 

hins vegar sjálfið. Í gegnum unglingsárin á einstaklingur til með að velta fyrir sér hver 

hann sé í raun og veru og hvaða stöðu hann gegni innan samfélagsins. Í kjölfarið af 

þessum vangaveltum myndast persónueinkenni unglingsins og fær hann nýja sýn á 

heiminn. Erikson segir þennan tíma einkennast af minnkandi samskiptum við foreldra 

en unglingurinn leitar frekar til vina og kunningja með spurningar sínar og vangaveltur. 

Ef unglingnum tekst vel til mótar hann með sér öfluga og sterka sjálfsmynd, sem og 

hæfileika til þess að mynda sterk vinasambönd (Aldís Unnur Guðmundsdóttir, 2007; 

Beckett og Taylor, 2010). 

Samkvæmt kenningum um þroskakerfi, sem á rætur sínar að rekja til 

vistfræðikenninga, ræðst þroski einstaklings af samspili hans og umhverfis. Þroski 

verður því ekki einungis fyrir áhrifum frá umhverfi, heldur gegnir hver og einn 

einstaklingur mikilvægu hlutverki í eigin þroska. Margar rannsóknir hafa litið framhjá 

þeirri staðreynd og einblínt á aðra utanaðkomandi þætti þegar kemur að því að meta 

áhrif á þroska unglinga. Þættir líkt og þjóðfélagsstaða þeirra, sjónvarpsáhorf og 

dagvistun hafa verið í forgrunni og því hefur að mestu leyti verið litið framhjá því 

hlutverki sem unglingar gegna í eigin þroska (Steinunn Gestsdóttir og Richard 

M.Lerner, 2007). 

Við fæðingu barns vakna upp ýmsar spurningar þeirra sem því tengjast. Þeir 

velta fyrir sér hvernig barnið muni koma til með að þroskast, hvaða eiginleikum barnið 

verði gætt, hver áhugamál þess verði, hvernig einstaklingur það verði og síðast en ekki 

síst hvaða áhrifaþættir verði mikilvægastir á leið þess til þroska (Álfheiður 

Steinþórsdóttir og Guðfinna Eydal, 1995). Börn fá stöðugt upplýsingar frá öðrum um 

það hver þau séu og hvernig þau eigi að hegða sér. Ef börn alast upp í góðum 

geðtengslum við uppalendur sína verður sjálfsþekking þeirra mun betri en ella. Börn 

eru þó oft ekki alfarið sammála áliti annarra og þess vegna hefur félagslegi þátturinn 

einnig mikil áhrif á þróun sjálfsmyndar þeirra (Sigrún Aðalbjarnadóttir, 2007).  

Rannsóknir sem gerðar hafa verið á undanförnum árum og áratugum meðal 

unglinga á Íslandi benda til þess að tengsl barna við foreldra sína og fjölskyldu sem og 

samverustundir fjölskyldunnar skipti miklu máli fyrir þróun og þroska þeirra. Foreldrar 

eru börnum sínum mikilvægar og sterkar fyrirmyndir, þeir eru lykilaðilar í félagslegu 

stuðningsneti þeirra. Aðhald, eftirlit og stuðningur foreldra hefur jákvæð áhrif á 

velgengni unglinga í skóla. Einnig hefur verið sýnt fram á að þau ungmenni sem verji 

miklum tíma með foreldrum sínum séu að öllu leyti ólíklegri en önnur ungmenni til að 

leiðast út í neikvæðar athafnir, sem jafnvel hindra þroska sjálfsmyndar þeirra, líkt og til 

að mynda vímuefni gera. Þess fyrir utan eru ungmenni sem eiga jákvæð samskipti við 

foreldra sína líklegri til að eignast vini þar sem svipað samskiptamynstur á sér stað 

(Álfgeir Logi Kristjánsson o.fl, 2012). 

2.3 Mismunur á sjálfsmynd eftir kyngervi einstaklinga  

Kynmynd er hluti af sjálfsmynd einstaklinga. Fólk notar oft önnur orð til að lýsa 

stúlkubörnum en sveinbörnum og á sama tíma hefur það ólíkar væntingar til kynjanna. 

Rannsóknir hafa sýnt fram á að börn allt frá níu mánaða aldri geti greint í sundur 

muninn á kynjunum. Strax á unga aldri fara börnin að aðgreina sjálf og í kjölfarið sækja 

þau frekar í að leika við krakka af sama kyni og vilja síður vera samvistuð með hinu 

kyninu (Aldís Unnur Guðmundsdóttir, 2007).  

Mismunur er á upplifun sjálfsmyndar eftir kyni einstaklings. Stelpur eiga það til 

að upplifa oftar vandamál í tengslum við sjálfsmynd sína og í kjölfarið hafa þær hærri 

tíðni þunglyndis og á sama tíma lægri sjálfsvirðingu (Kirkcaldy, Siefen, og Furnham, 

2003). Rannsóknir sýna að sjálfsmynd kvenna skipti meira máli en félagslegar aðstæður 

þeirra. Konur með lélega sjálfsmynd festast oft í mjög slæmum aðstæðum og sjá ekki 

leiðir út úr ástandinu. Þær gera einnig minni kröfur til sín en þær konur sem hafa góða 

sjálfsmynd, til dæmis í makavali. Þar koma þær sér í aðstæður sem þær eru ósáttar við 

og eiga ekki auðvelt með að koma sér úr aðstæðunum (Elísabet Þorgeirsdóttir, 1999). 

Af þessu má sjá að mikill munur er á kyngervi einstaklinga, en kyn er mikilvægt í 

valdasamskiptum og í félagslegri sköpun sjálfsmyndar einstaklinga, kyngervi vísar til 

hinnar menningarlegu hliðar kyns en kyngervi er mjög breytilegt eftir samfélögum, það 

er að segja hvað teljist vera félagslega skapað kvenkyn og karlkyn (Gunnar Þór 

Jóhannesson og Þórður Kristinsson, 2010; Unnur Dís Skaptadóttir, 1997). 

Erikson (1968) talar um að einstaklingar verði að finna sjálfan sig til þess að geta 

öðlast sterka sjálfsmynd, það feli í sér að taka ákvörðun um lífsstefnu, til dæmis 

félagsleg viðhorf einstaklinga. Í næsta kafla ætla ég að fjalla um unglingsárin en Erikson 

talar um að á unglingsárunum fari einstaklingar fyrst að kynnast sjálfum sér og að stórt 

verkefni sé fyrir höndum á þeim mótunarárum hvað varðar sjálfsmynd. 

2.4 Unglingsárin  

Oft er talað um að unglingsárin spanni tímabilið frá upphafi gelgjuskeiðs til átján ára 

aldurs. Raunin er hins vegar önnur því unglingsárin hefjast við upphaf kynþroska, þegar 

breytingar verða á líkamsþroska. Líkaminn vex hratt og hormónabreytingar verða 

meiri, að taka út kynþroska er erfitt sálfræðilegt ferli (Elizabet Fenwick og Tony Smith, 

1996). Unglingsárin enda svo þegar einstaklingur hefur náð að fanga skuldbindingu til 

fullorðins hlutverks. Unglingsárin eru samblanda af bæði líffræðilegum og 

sálfræðilegum einkennum.  

Unglingar glíma við allskyns þroskabreytingar og sjá sjálfa sig ekki í réttu ljósi 

sem getur orðið til þess að sjálfsmynd þeirra verður slæm. Unglingar verða mun 

meðvitaðri um sjálfa sig og skoðanir annarra á sér, þeir glíma við ýmislegt í lífinu en 

mikilvægast er þó að huga að sjálfum sér og styrkja sjálfsmynd sína, sem er verkefni 

sem getur tekið alla ævi (Berglind Sigmarsdóttir og Sigríður Birna Valsdóttir, 2003; 

Catherine Sebastian, Stephanie Burnett og Sarah-Jayne Blakemore, 2008).  

Rannsóknir sem gerðar hafa verið á heilanum hafa sýnt fram á að á 

unglingsárunum verða til nýjar brautir í heilanum vegna aukinnar meðvitundar 

einstaklingsins um sjálfsmynd sína. Þegar kemur að sjálfsmynd hefur verið sýnt fram á 

að notkun heilans sé mismunandi eftir því hvort einstaklingur sé unglingur eða 

fullorðinn (Catherine Sebastian ofl, 2008). Á unglingsárunum ganga einstaklingar í 

gegnum miklar breytingar, til dæmis sálfræðilegan þroska, þeir gera endalausar 

tilraunir til að finna sjálfum sér sjálfsmynd sem gerir það að verkum að föt, hártíska, 

viðhorf og skoðanir geta breyst mjög oft á stuttum tíma. Foreldrar eiga oft erfitt með 

að átta sig á þessum breytingum og hafa jafnvel áhyggjur af því að þær verði 

varanlegar. Unglingar standa líka frammi fyrir mörgum áskorunum og streituvaldandi 

aðstæðum á þessu tímaskeiði, til að mynda vegna; félagslegrar hegðunar, kynþroska, 

átaka milli ættingja og félagslegs þrýstings sem getur þróast út í til dæmis 

fíkniefnaneyslu (Pousada, Arroyo, Hidalgo, Pérez-López, og Chedraui, 2011; Elizabet 

Fenwick og Tony Smith, 1996). 

Mary Bucholtz (2002) talar um að mannfræðin líti ekki einungis á unglingsárin 

sem það æviskeið þar sem unglingar tileinki sér að læra ný fullorðinshlutverk, heldur 

talar hún einnig um að einstaklingar á unglingsárunum séu að aðhyllast nýjar aðstæður 

í samfélaginu. Hún talar um að unglingsárin séu af tvennum toga, það er að segja 

þróun einstaklinga og menningar (Mary Bucholtz, 2002). En unglingsárin eru ekki 

endilega mikilvægt stig í öllum menningarheimum, og er hlutverk mannfræðinga að 

taka þátt í því að skilja sjónarmið ungs fólks víða um heim (Mary Bucholtz, 2002).  

Mary heldur því fram að unglinga í iðnaðarsamfélögum séu til dæmis ekki að 

upplifa unglingsárin sem sérstakt lífsskeið. Vegna efnahagslegra aðstæðna og skorts á 

aðgreiningu á milli ungra foreldra og barna þeirra flytjast þau fljótt í fullorðins ábyrgð. 

Þar sem æskan er sveigjanleg og umdeilanleg félagsleg flokkun, hafa verið færð 

líffræði- og félagslegsfræðileg rök fyrir því að kynþroski sé eins í öllum 

menningarheimum. Mannfræðilegar rannsóknir á kynþroska hafa til dæmis sýnt fram á 

atriði sem eru eins í mismunandi menningu, og hins vegar mismunandi afbrigði á 

líffræðilegum, sálfræðilegum og félagslegum einkennum þessa flokks sem varðar alla 

(Mary Bucholtz, 2002).  

Allt frá því að fræðimaður að nafni Hall lýsti unglingsárunum sem tíma átaka 

hafa umfjallanir og rannsóknir, sem snúa bæði að málefnum og þroska unglinga, 

einkennst af því hvernig unglingar hegða sér og hvernig hegðun þeirra er talin vera 

vandamál. Slíka umfjöllun má sjá víða í þjóðfélaginu til dæmis í fjölmiðlum, orðræðu 

meðal almennings og fræðasamfélaginu. Út frá þessari umfjöllun endurspeglast 

þroskatímabil unglinga í orðum eins og „vandræðaunglingur“ og svo „unglingaveiki“. 

Unglingar eru þó sem betur fer ekki álitnir vera vandamál alls staðar og hefur þessu 

viðhorfi, þar sem óæskileg hegðun þeirra er í brennidepli, í auknum mæli verið hafnað. 

Betra er að „líta á ungt fólk sem auðlind sem þarf að efla, frekar en vanda sem þarf að 

glíma við“ (Steinunn Gestsdóttir og Richard M.Lerner, 2007).  

2.5 Félagsmótun 

Félagsmótun er ferli þar sem maður öðlast þekkingu og kunnáttu til að starfa sem 

meðlimur samfélags. Félagsmótun hefur megináhrif á hvaða menningarlegu flokkar eru 

færðir frá einni kynslóð til annarrar (Eriksen, 2010). Félagsmótun felur í sér að miðla til 

barns menningu þess samfélags sem það lifir í en félagsmótunin getur auðvitað verið 

afar ólík eftir því hvar hver einstaklingur elst upp. Til að útskýra tengsl heimilis, 

leikskóla og grunnskóla að þessu leyti hafa líkön, sem byggð eru á vistkerfisnálgun Urie 

Bronfenbrenners, oft verið notuð. (Sigurborg Sturludóttir og Jóhanna Einarsdóttir, 

2008). 

Bronfenbrenners horfði á einstaklinginn út frá heildrænu samhengi, það er að 

segja sögu- félags-, menningar-, og umhverfislegum þáttum. Bronfenbrenners talar um 

vistkerfisþroska einstaklingsins í umhverfi hans og skipti umhverfi einstaklings í fjögur 

kerfi. Fyrsta kerfið er nærkerfi, sem er nánasta umhverfið þar sem einstaklingurinn er í 

beinum tengslum við nánustu aðila í lífinu, til dæmis foreldra, systkini, kennara og 

skólafélaga. Einstaklingar innan nærkerfisins hafa samskipti innbyrðis og mynda þar 

með samskiptanet sem kallast millikerfi. Annað kerfið er utan um nærkerfið. Þriðja 

kerfið er millikerfi og kallast það stofnanakerfi. Fjórða er lýðkerfið, sem er menning 

samfélagsins, gildismat, siðir og skipulag. Lög og mikilvægir þættir í uppeldi barna og 

mótun þeirra á sjálfsmynd (Sigurborg Sturludóttir og Jóhanna Einarsdóttir, 2008). 

Lars Dencik hefur notað hugtakið félagssvæði (sociotop) um þau svæði sem 

móta uppeldi barna. Svæðin eru ólík innbyrðis og hafa mismunandi væntingar til 

barnanna auk víxlverkandi áhrifa hvert á annað. Dencik talar um tvöfalda félagsmótun 

barna, það er að segja fjölskylduna og svo stofnun eins og til dæmis skóla sem börnin 

sækja utan heimilis (Sigurborg Sturludóttir og Jóhanna Einarsdóttir, 2008).  

Dencik hefur fjallað um breytingar sem hafa orðið í lífi barna síðustu áratugi. 

Denciks talar um breytt fjölskyldumynstur bæði hvað varðar gerð fjölskyldunnar og 

hlutverk hennar í samfélaginu. Fjölskyldur eru alls ekki eins einsleitar og þær voru áður 

fyrr. Faðir og móðir eru bæði nánast undantekningalaust útivinnandi og börn eru því í 

auknum mæli farin að verja megninu af deginum í samvistum við aðra en fjölskyldu 

sína, og eru því nútímabörn þátttakendur í ólíkum hversdagssviðum sem þau upplifa 

daglega.  En lög er um að börn sæki grunnskólanám og kemur það fram í lögum um 

grunnskóla nr. 66/1995 að öllum börnum og unglingum á aldrinum 6 til 16 ára skylt að 

sækja 10 ára grunnskólanám. Lögin kveða á um skyldu foreldra til að sjá um að börn 

þeirra innritist og sæki skóla (Menntamálaráðneytið, 2008).  

Einnig hafa rannsóknir sýnt fram á að regluleg líkamleg áreynsla og hreyfing sé 

einn af þeim þáttum sem er virkilega mikilvægur unglingum. Rannsóknir meðal 

nemenda í efstu bekkjum grunnskóla á Íslandi hafa sýnt að hlutfall þeirra unglinga sem 

hreyfa sig mikið hefur aukist hér á landi undanfarin ár. En að sama skapi hafi hlutfall 

þeirra sem hreyfa sig lítið eða ekki neitt einnig aukist. Einnig hafa rannsóknir ítrekað 

sýnt fram á að ungmenni sem stunda íþróttir og líkamsþjálfun reglulega eru líklegri til 

að líða betur með sjálf sig og eru ólíklegri til að leiðast út í neikvæð atferli sem skerða 

sjálfsmynd þeirra (Álfgeir ofl., 2012). 

Sýnt hefur verið fram á að samband er á milli líkamsþyngdarstuðuls og 

neikvæðrar líkamsímyndar. Hugmyndir um það hvað telst vera aðlaðandi sem og atferli 

til að öðlast ákveðið útlit virðist vera orðið hluti af okkar daglega lífi. Þessar hugmyndir 

eru einnig orðnar hluti af uppeldi barna í íslensku samfélagi og geta haft áhrif á mótun 

sjálfsmyndar (Anna Lilja Sigurvinsdóttir ofl., 2012). 

Þó svo að börnin taki þátt í hinum ýmsu félagssvæðim er heimili barnanna er 

einnig mikilvægur vettvangur fyrir börnin þegar kemur að uppeldi og þróun 

sjálfsmyndar. Líkamsímynd er nátengd sjálfsmynd en hugtakið vísar til þess hvernig 

einstaklingar skynja líkama sinn. Unglingsstúlkur hafa verið settar í sérstakan 

áhættuhóp vegna neikvæðrar líkamsímyndar og hefur neikvætt viðhorf þeirra til eigin 

líkama verið tengt óraunhæfum fyrirmyndum (Bryndís Björk Ásgeirsdóttir, 2013).  

Heimilið er sá vettvangur þar sem ástúð, velferð, umhyggja, öryggi og 

siðferðisleg gildi eru veitt börnum (Hilmar Thor Bjarnason, 1996; Sigurborg Sturludóttir 

og Jóhanna Einarsdóttir, 2008).  

Í minni samfélögum eins og bændasamfélögum hefur fjölskyldan ásamt 

kirkjunni verið ábyrg fyrir félagsmótun barna. Í dag er þetta gjörbreytt, börn kynnast 

sjónvarpi frá unga aldri, byrja snemma í skóla og eignast vini fyrir utan fjölskylduna. 

Það má því segja að félagsmótunaraðilarnir séu orðnir mun fleiri heldur en fjölskyldan, 

þó hún spili enn stóran þátt í félagsmótun einstaklinga (Joachim Israel, 1981).  

Þegar kemur að uppeldinu þá geta foreldrar haft óbein áhrif á mótun slæmrar 

líkamsímyndar með því til dæmis að tala stöðugt um eigin líkamsþyngd, þurfa því 

foreldrar að gæta vel að þegar kemur að uppeldisaðferðum, sérstaklega þegar 

sjálfsmynd unglinga þeirra er í myndun. Einnig þarf að hafa í huga að fleiri þættir geti 

haft áhrif til dæmis eins og þættir innan samfélagsins. Í næsta kafla verður fjallað um 

samfélagið og þætti innan þess sem geta haft áhrif á sjálfsmynd unglinga. 

3 Samfélagið 

Maðurinn er félagsvera og persónuleiki hans og hegðun bera merki þess samfélags sem 

hann lifir í, oft er það samfélagið sem er ráðandi í samspili manns og umhverfis 

(Robertson, 1977). Í flestum samfélögum er umtalsverður munur á stöðu fólks eftir 

virðingu. Fólk sem hefur svipaða stöðu í lífinu myndar ákveðna stétt í samfélagi. En það 

eru ekki allar stéttir sem hafa sama aðgang að auði hvers samfélags og öðrum gæðum 

og því er alls ekki jafnrétti á milli stétta (Robertson, 1977).  

Sumir fræðimenn vilja meina að munur sé á mótun sjálfsmyndar eftir ráðandi 

gildum í því samfélagi sem fólk elst upp í. Samfélögum hefur verið raðað upp í kvarða 

eftir því hvort einstaklingur líti á sig sem einstakling þar sem hver er sjálfum sér nægur 

og nefnist það einstaklingshyggjusamfélag, svo er það samfélag sem leggur áherslu á 

gildi tengsla og að hver manneskja sé annarri háð og kallast það samfélag 

samvinnusamfélag (Sigrún Aðalbjarnadóttir, 2007). 

Félagsfræðingarnir Coxon og Jones og sálfræðingurinn Guichard og félagar telja 

að stigaröðun starfa sé ólík eftir félagslegum uppruna einstaklinga. Eins fer hugsun 

einstaklings um ákveðin störf eftir því hvaða félagshópi viðkomandi einstaklingur 

tilheyrir. Það má því segja að huglæg kortlagning starfa sé ólík eftir félagslegum 

uppruna (Guðbjörg Vilhjálmsdóttir og Guðmundur B. Arnkelsson, 2005). Þegar 

samfélagið er skoðað þarf að líta á alla hlekki þess sem eina heild, hlekki sem vinna 

saman að því markmiði að halda skipulagi í samfélaginu. Fjölmiðlar geta talist sem einn 

af þessum hlekkjum, með því að miðla upplýsingum og þjóna kröfum einstaklinga, og á 

sama tíma fyrir allt samfélagið (McQuail, 2005). Hér síðar í ritgerðinni ætla ég að skoða 

fjölmiðla og áhrif fjölmiðla á mótun sjálfsmyndar unglinga. En fyrst verður hugtakið 

menning skoðað. 

3.1 Menning  

Kjarni mannfræðinnar snýst um hvað gerist í tilteknu rými sem er á milli fólks, það er 

að segja samskiptin sem eiga sér stað á milli einstaklinga. Það er það sem 

mannfræðingar kalla menningu. Samfélag og menning eru nátengdir þættir sem ekki er 



  

22 

hægt að skilja í sundur. Menning eru áunnir, hugrænir og táknrænir þættir (Eriksen 

2010, E. Paul Durrenberger and Susan Erem, 2010). 

Menning hefur verið mannfræðingum frekar hugleikin í gegnum tíðina en 

fræðimenn hafa velt vöngum yfir merkingu hugtaksins og hvernig sé best að skilgreina 

það. Michel de Montaigne, Thomas Hobbes og Giambattista Vico tilheyra fyrstu 

kynslóð af evrópskum hugsuðum, þeir eru meðal fræðimanna sem reyndu að gera 

grein fyrir menningarlegri fjölbreytni og alþjóðlegri menningarsögu og að skilgreina 

hugtakið menning. Það var bara rétt byrjunin því hugtakið hefur verið í stöðugri þróun 

og notkun í gegnum tíðina og vegna þess er merkingin orðin svo almenn að ekki hefur 

talist nauðsynlegt að útskýra það frekar. Samt sem áður er merking þess alls ekki eins 

skýr og ætla mætti (Moore og Sanders, 2006; Eriksen, 2010; E. Paul Durrenberger and 

Susan Erem, 2010). 

Franz Boas er talinn vera faðir nútíma mannfræði, hann gagnrýndi 

þróunarhyggjuhugmyndir, sagði að hver menning væri skoðuð út frá eigin forsendum 

og kom fram með afstæðishyggjuna. Menningarleg afstæðishyggja er sá 

hugsunarháttur eða sjónarhorn að engin menning eða menningarlegar athafnir séu 

æðri öðrum, heldur aðeins mismunandi menningar milli þjóða. Þetta leiði til þess að 

ekki sé unnt að taka sérstaka afstöðu til umdeildra menningarlegra athafna. Boas setti 

öll samfélög á sama þróunarskala, hann hélt því fram að samfélög manna væru öll 

einstök með sína sögu sem móti menningu þeirra á mismunandi hátt (Gunnar Þór 

Jóhannesson og Þórður Kristinsson, 2010; E. Paul Durrenberger and Suzan Erem, 2007). 

Samkvæmt dreifihyggju Boasar fara menningarlegir þættir á milli menningarhópa. 

Dreifihyggjan er í dag hluti af menningarsvæðanálguninni en Boas lagði ríka áherslu á 

að rannsaka hverja menningu fyrir sig (Barnard, 2000).  

Mannfræðingurinn Alfred L. Kroeber sagði að menning væri ákveðið mynstur 

sem mótaði einstaklinginn, en ekki öfugt. Þetta gerði það að verkum að menning hefði 

áhrif á hvernig einstaklingar í hverju samfélagi þróuðu sína sjálfsmynd. Kroeber þróaði 

áfram menningarhyggju Franz Boas. Þá tvo greindi á um eitt undirstöðuatriði, en Boas 

áleit að hver einstaklingur léki mikilvægt hlutverk í þróun hverrar menningar og þar 

með hvaða breytingum menningin tæki, að einstaklingar væru virkir þátttakendur í 

þróunarferli menningar. Kroeber var ósammála þessu því hann taldi að þó að 

http://www.amazon.com/E.-Paul-Durrenberger/e/B001HOJ7ZW/ref=dp_byline_cont_book_1
http://www.amazon.com/E.-Paul-Durrenberger/e/B001HOJ7ZW/ref=dp_byline_cont_book_1
http://www.amazon.com/s/ref=dp_byline_sr_book_2?ie=UTF8&field-author=Suzan+Erem&search-alias=books&text=Suzan+Erem&sort=relevancerank

einstaklingar hefðu áhrif væri menning aldrei afrakstur eins eða fleiri einstaklinga, 

heldur væri menning einskonar mynstur sem einstaklingurinn gengur inn í og mótar 

hann. Mynstur sem hann geti svo á móti á mótað (Barnard, 2000). 

Mannfræðingurinn Leslie Alvin White sneri athygli sinni að þróun menningar og 

taldi hana vera frá upphafi þróunar mannkyns og fram að falli Rómarveldis. Hann hélt 

því fram að orka væri lykillinn að menningu. Í upphafi taldi hann að orkan væri einungis 

í mannslíkamanum, þangað til maðurinn fór að átta sig á fleiri þáttum hennar eins og til 

dæmis vatni og vind. Í kjölfarið voru framfarir í framleiðslu verkfæra sem voru hvatinn 

að menningarlegri þróun. Kenning White lifði áfram eftir dauða hans í gegnum vinnu 

nemenda hans, meðal annarra þeirra Marshall Sahlins, Elman Service og Marvin Harris. 

En þegar menningarvistfræðin leið undir lok varð sýn nemenda hans mun sértækari og 

nálgun þeirra mun margbreytilegri (Barnard, 2000). 

Menning er lært atferli og þekking sem er kerfisbundin, ekki tilviljanakennd á 

milli einstaklinga og kynslóða. Segja má að menning sé heildarmynstur mannlegs 

atferlis og afurðir þess sem birtast í hugsun, framkomu, athöfnum og hlutum. Þessar 

athafnir byggjast á mannlegum hæfileika til að læra og miðla þekkingu til næstu 

kynslóða með notkun tungumáls, hegðunar og athafna. Geta einstaklinga til þess að 

læra, muna, miðla upplýsingum, að finna upp nýja hluti og nota það sem virkar best 

(Eriksen, 2010).  

Með tilkomu dreifingar á menningarlegum þáttum milli heimshluta kom til 

hugtak sem nefnist hnattvæðing. Mannfræðingar hafa lagt áherslu á hnattvæðingu í 

vaxandi mæli, að rannsaka fæði fólks, hluta og ímynda, einnig fjármagns milli svæða og 

um leið hvaða áhrif þessi ólíku flæði hafa á líf og tilveru fólks. Einnig kljást þeir við að 

svara hvernig fólk skynjar þær breytingar sem eiga sér stað og hvaða skilning fólk 

leggur í samfélag sitt og menningu við þessar breyttu aðstæður. Þrátt fyrir einsleitni 

menningar á milli þjóða í kjölfar hnattvæðingar er ekki hægt að tala um vestræna 

menningu sem eina ákveðna menningu. Í kringum 700 til 1.000 milljónir manna búa í 

Evrópu og því er ekki hægt að setja allt þetta fólk og þjóðir undir sama hatt. Í Evrópu er 

mörg samfélög og mörg ólík menningarleg samfélög (Gunnar Þór Jóhannesson og 

Þórður Kristinsson, 2010; Thomas Hylland Eriksen, 2010).  

http://www.google.is/search?tbo=p&tbm=bks&q=inauthor:%22Thomas+Hylland+Eriksen%22

Þegar skoðað er flæði menningar er vert að skoða hugtakið menningarleg 

afstæðishyggja en hún gengur út á að eitt samfélag sé hvorki betra né verra en annað, 

að hvert samfélag sé einstakt og sé ekki frumstæðara eða siðmenntaðara en annað. 

Menningarleg afstæðishyggja gengur út á að virða skuli menningu þeirra sem flytja inn 

í nýtt samfélag (E. Paul Durrenberger and Suzan Erem, 2007).  

Í næsta kafla verður fjallað um fjölmiðla og áhrif þeirra á unglinga en fjölmiðlar 

eru einn af þeim hlekkjum í samfélaginu sem miðla upplýsingum og menningu til 

einstaklinga innan samfélagsins og geta því haft mikil áhrif á mótun sjálfsmyndar 

unglinga. 

3.2 Fjölmiðlar og áhrif fjölmiðla á unglinga 

Fjölmiðlar eru sennilega ein mikilvægasta upplýsingalind almennings í 

lýðræðissamfélögum samtímans. Afar erfitt er að skilgreina hugtakið, en í skýrslu 

fjölmiðlanefndar menntamálaráðherra frá árinu 2005 er fjölmiðill skilgreindur sem 

stofnun eða fyrirtæki lögaðila sem safnar, metur og setur fram upplýsingar reglulega í 

þeim tilgangi að dreifa þeim til fjölda fólks á tilteknu svæði (Karl Axelsson o.fl., 2005). 

Oft hefur verið sagt að auk hinna þriggja arma ríkisvaldsins séu fjölmiðlar „fjórða 

valdið“. 

Fjölmiðlar gegna margskonar hlutverki í lýðræðisþjóðfélagi: Þeir upplýsa, fræða 

og móta skoðanir almennings. Þeir skemmta, eru vettvangur fyrir auglýsingar og 

tilkynningar, farvegur fyrir skoðanir stjórnvalda, hagsmunahópa og almennings. Þess 

vegna er vert að skoða áhrifin sem fjölmiðlar geta haft á unglinga í samfélaginu (Karl 

Axelsson o.fl., 2005). 

Framkvæmdar hafa verið ýmsar kannanir á áhrifamætti fjölmiðla á unglinga, en 

þær eru eins misjafnar og þær eru margar. Sumar þeirra sýna fram á að fjölmiðlar hafi 

engin áhrif á meðan aðrar rannsóknir sýna þvert á móti fram á mikil áhrif (Andri Már 

Sigurðson og Þorbjörn Broddason, 2010).  

Efni fjölmiðla skiptir miklu máli, en þegar efni íslenskra fjölmiðla er skoðað er 

úrvalið afar fjölbreytilegt. Það má flokka í fréttir, samfélagsumræðu, menningarefni, 

afþreyingarefni, tónlist, barna- og unglingaefni og auglýsingar. Allir þessir efnisflokkar 

skipta máli í lýðræðislegu samfélagi en ekki er hægt að segja að þeir séu algerlega 

http://www.amazon.com/s/ref=dp_byline_sr_book_2?ie=UTF8&field-author=Suzan+Erem&search-alias=books&text=Suzan+Erem&sort=relevancerank


  

25 

lausir við það að geta haft áhrif á skoðanir og viðhorf hlustenda eða áhorfenda til eigin 

umhverfis og samfélags (Karl Axelsson o.fl., 2005).  

Ræktunarkenningin er ein af þeim rannsóknum sem sýna fram á hversu 

stefnumarkandi sjónvarpið er og hversu mikil áhrif það hefur í samfélagi þar sem 

sjónvarpsáhorf er ein algengasta athöfn einstaklinga. Samkvæmt ræktunarkenningunni 

er sjónvarp gífurlega stór hluti af okkar daglega lífi og hefur í raun áhrif á skynjun okkar 

og sýn á raunveruleikann. Talað er um að sú reynsla sem við höfum safnað í gegnum 

tíðina með okkar eigin upplifun og reynslu, renni saman við eða víki fyrir þeirri 

heimssýn og þeim raunveruleika sem sjónvarpið sýnir okkur. Þess vegna getur orðið 

brenglun hjá einstaklingum sem horfa mikið á sjónvarp (Andri Már Sigurðson og 

Þorbjörn Broddason, 2010).  

George Gerbners er upphafsmaður ræktunarkenningarinnar. Eitt af aðalefnum 

hennar er áhrif á sjálfsmynd einstaklinga. Rannsóknir Gerbners snúast aðallega um það 

að skipta einstaklingum upp í tvo ólíka flokka. Annars vegar þá sem horfa mikið á 

sjónvarp og hins vegar þá sem horfa lítið á sjónvarp. Hann telur að þeir sem horfa 

mikið á sjónvarp séu líklegri en fólk sem horfir lítið á sjónvarp til þess að yfirfæra 

raunveruleika sjónvarpsins yfir í sinn eigin raunveruleika (Andri Már Sigurðson og 

Þorbjörn Broddason, 2010).  

Andri Már Sigurðsson og Þorbjörn Broddason (2010) gerðu rannsókn meðal 

ungmenna á Íslandi þar sem athugað var hvort veruleiki sjónvarpsins næði að yfirtaka 

eða breyta veruleikasýn ungmenna eða hefði áhrif á viðhorf þeirra og gildi. Rannsóknin 

fór fram í þremur framhaldsskólum í Reykjavík og þremur á Norðurlandi, alls var leitað 

til 797 nemanda, 95% svöruðu eða 758 nemendur. Meðalaldurinn var 19,2 ár, 

kynjaskipting var frekar ójöfn en 38,3% svarenda voru drengir og 61,7% svarenda voru 

stúlkur. Þátttakendur voru beðnir um að svara nítján spurningum þar sem þrjár 

spurningar snéru að aldri og kyni, þrjár spurningar fjölluðu um áhorf svarenda og þær 

þrettán sem eftir stóðu tengdust tilgátum um áhrif í anda ræktunarkenningarinnar. Í 

grunninn er hægt að flokka þær kenningar sem voru til athugunar í þessari rannsókn í 

tvennt. Annars vegar þær sem fjalla um áðurnefnt vonda heims einkenni og hins vegar 

þær sem fjalla um áhrif á sjálfsmynd einstaklingsins. Lagðar voru fram tólf tilgátur sem 

snéru að þeim áhrifum sem ræktunarkenningin gerir ráð fyrir. Hægt var að sýna fram á 

fylgni sem búist var við í átta tilfellum en í fjórum tilfellum var fylgnin sem búist var við 

til staðar en þær niðurstöður reyndust ekki marktækar. Í kjölfar rannsóknarinnar var 

ekki hægt að fullyrða með öllu að mikil sjónvarpsnotkun hefði þau áhrif að 

einstaklingar verði óánægðir með lífið. Einstaklingar sem eru óánægðir með líf sitt eru 

hinsvegar líklegri til að stunda athafnir eins og að horfa á mikið af sjónvarpsefni, sem 

getur þá í kjölfarið skaðað sjálfsmynd þeirra á einhvern hátt (Andri Már Sigurðson og 

Þorbjörn Broddason, 2010).  

Á síðustu árum hafa netmiðlar orðið vinsælir með samruna fjölmiðla, 

tölvutækni og fjarskipta og nýjar samskiptasíður hafa náð miklum vinsældum. Ein 

vinsælasta heimasíðan á internetinu í dag, með flesta skráða notendur, er 

samskiptasíðan Facebook.com (Daniel Miller, 2011; Menntamálaráðneytið, 2005). Á 

eftir Facebook.com koma síður eins og Instagram.com, Twitter.com, LinkedIn.com og 

Pinterest.com. Allir þessir miðlar eiga það sameiginlegt að geta miðlað upplýsingum, 

myndum og texta á milli notenda (Duggan og Smith, 2013).  

Facebook.com hefur verið opin vefsíða fyrir alla síðan árið 2004, en á þeim tíma 

hefur síðan algjörlega umbreytt nánast öllum samskiptaleiðum í daglegu lífi fólks. 

Facebook.com hefur fengið harða gagnrýni fyrir nálgun sína á einkalíf fólks og síðan er 

reglulega á skjön við stjórnvöld og aðrar stofnanir sem tengjast einkalífi fólks. 

Facebook.com hefur á síðustu tíu árum einnig sett mark sitt á samtímann sem rúm í 

félagslegum, menningarlegum og pólitískum samskiptum á milli einstaklinga (Siân 

Lincoln and Brady Robards, 2014). 

Daniel Miller prófessor í mannfræði við University College í London skrifaði 

bókina Tales from Facebook en þar gerir hann mannfræðilega rannsókn á 

Facebook.com og skoðar afleiðingar notkunar á samfélagsmiðlum. Hann skoðar til 

dæmis hvernig notkun samfélagsmiðla hefur breytt lífi fólks, hvaða áhrif hún hefur á 

félagsleg sambönd þeirra sem þykir virkilega vænt um hvort annað og eins hvernig 

notkunin getur breytt sýn okkar á okkur sjálf (Daniel Miller, 2011). Miller talar um að 

notkun samskiptamiðla geti valdið erfiðleikum hvað varðar sjálfsmynd unglinga og er 

þá sérstaklega átt við einstaklinga sem eru að nota samskiptasíður daglega. Hann telur 

að það að sjá myndir frá öllum og bera sig stanslaust saman við hvort annað geti verið 

óhollt til lengri tíma litið og það geti valdið því að fólk verði yfirborðskennt. Hann líkir 

því við það að horfa stanslaust í spegil og endurspegla sig með augum annarra og að 

það geti ekki verið hollt fyrir neinn og sérstaklega ekki unglinga sem eru óöruggir með 

sig og sína sjálfsmynd (Daniel Miller, 2011).  

Áhrif fjölmiðla í samfélaginu geta verið af ýmsum toga og eru sífellt að aukast 

og eitt af því sem vert er að skoða eru áhrif fjölmiðla á unglinga 

(Menntamálaráðneytið, 2005). Áhrifum fjölmiðla má skipta í tvo flokka, 

skammtímaáhrif og langtímaáhrif. Skammtímaáhrif geta einkennst af breyttri hegðun 

fólks og jafnvel áhugasviðsbreytingum en hegðun og atferli fólks sem hefur orðið fyrir 

skammtímaáhrifum vegna áhorfs á fjölmiðlaefni varir að jafnaði ekki lengi. 

Langtímaáhrif geta hins vegar verið mjög mismunandi en þau geta verið á viðhorf og 

gildismat einstaklingsins eða breytingar á menningu samfélagsins (Garðar Gíslason, 

2000).  

Fjölmiðlar eru orðnir stór hluti af lífi barna nú til dags og börn hafa í auknum 

mæli komist í kynni við tölvur, spjaldtölvur og snjallsíma á síðustu árum. Í kjölfarið er 

hið félagslega umhverfi barna orðið yfirfullt af fjölmiðlum sem sýna allskyns efni tengt 

ofbeldi. Og þó að ofbeldi, í til dæmis í teiknimyndum, sé ekki nýtt fyrirbæri þá hefur 

ofbeldi í fjölmiðlum aukist töluvert mikið á síðustu áratugum. Áhorf á þetta ofbeldi 

getur haft áhrif á hegðun og mótun sjálfsmyndar hjá unglingum. Rannsókn var gerð á 

ungum brotamönnum sem sýndi fram á það að þeir piltar sem eyddu miklum tíma í 

áhorf á ofbeldisfullt efni voru mun líklegri til að vera árásargjarnari en aðrir og koma 

sér í kjölfarið í erfiða stöðu sem svo getur hindrað mótun sjálfsmyndar (Huesmann, 

2007; Anderson o.fl, 2003).  

Fjölmiðlar hafa áhrif á hvernig við lítum út, en mun algengara er að 

einstaklingar sem birtast í sjónvarpi séu í kjörþyngd eða undir henni. Of mikil 

sjónvarpsnotkun getur þess vegna leitt til þess að við ímyndum okkur að fleiri 

einstaklingar í heiminum séu undir kjörþyngd en raun er. Það sama á við um fegurð. 

Við sjáum, eða teljum okkur sjá, fallegt fólk í sjónvarpinu og höldum þá að „fallega 

fólkið“ sé í raun fjölmennara en það er. Þetta getur orðið til þess að skynjun okkar á 

hvað við teljum vera fegurð breytist. Einstaklingur sem horfir mikið á sjónvarp er 

þannig talinn vera í meiri hættu á að verða almennt óánægðari með líf sitt en aðrir 

(Andri Már Sigurðson og Þorbjörn Broddason, 2010). 

Mike Featherstone fjallar um áhrif fjölmiðla á líkamsímynd. Hugtakið 

líkamsímynd vísar til þess hvernig einstaklingur skynjar líkama sinn en skynjunin er 

byggð á stærð, útliti og virkni líkamans og getur verið afar mismunandi eftir 

menningarheimum. Kenning Featherstone er að líkamlegar ímyndir sem við fylgjumst 

með í gegnum fjölmiðla hafi áhrif á hugmyndir fólks á eigin fegurð, sérstaklega kvenna.  

Featherstone vísar til þess að neytandi fjölmiðla geti orðið verulega upptekinn 

af eigin útliti þar sem svo mikil áhersla sé lögð á unglegt útlit, líkamlega heilsu, fegurð 

og líkamlegar breytingar. Neytandinn fari að bera sig saman við þessar birtingarmyndir 

og standist ekki þær kröfur sem hann upplifir sem almennar (Featherstone, 2010; 

Kozier o.fl., 2004).  

Hægt er að nefna dæmi hvernig fjölmiðlar geta haft neikvæð áhrif á sjálfsmynd 

unglinga. Rannsókn var gerð í Bandaríkjunum árið 2003 þar sem kom í ljós að 30% 

kvenna í sjónvarpinu voru undir kjörþyngd en á sama tíma hafi einungis 5% kvenna í 

landinu verið undir kjörþyngd. 50% kvenna í Bandaríkjunum voru yfir kjörþyngd en í 

sjónvarpi voru aðeins 13% kvenna yfir kjörþyngd. Einnig kom fram í rannsókninni að 

60% karla voru yfir kjörþyngd í Bandaríkjunum á meðan aðeins 24% karla í sjónvarpi 

voru yfir kjörþyngd. Þessi könnun sýnir að það sem fólk sér í sjónvarpinu og heimfærir 

upp á raunveruleikann, er oft mjög bjöguð sýn og er ekki alveg rétt. Þess vegna er hægt 

að ætla að þetta hafi áhrif á mótun sjálfsmyndar unglinga, að minnsta kosti hjá þeim 

sem horfa á þessa fjölmiðla (Levin, Michael J. og Harrison, 2009; Kristen, 2009). 

Thomas Csordas mannfræðingur skrifaði um líkamann og heldur hann því fram 

að líkamlegum aðgerðum hafi verið lýst í etnógrafíum frá upphafi, til dæmis með 

umfjöllun á umskurði kvenna, fatnaði og fleiru. Nýlegan áhuga mannfræðinga á 

líkamlegum rannsóknum er hægt að líta á sem afleiðingu af sívaxandi umræðu um 

líkamleg vandamál í samfélögum (Erikson, 2010). 

Gildi og viðhorf gagnvart útliti eru mismunandi eftir samfélögum. Menning 

hvers samfélags mótar hugmyndir einstaklinga um hvað telst vera aðlaðandi og hvað 

ekki. Félags- og menningarlegt umhverfi okkar getur verið skaðlegt þegar kemur að 

viðhorfi til útlits (Anna Lilja Sigurvinsdóttir, Ársæll M. Arnarsson og Þóroddur 

Bjarnason, 2012). Margt í umhverfi okkar getur ýtt undir viljann til að líta sem best út. 

Lögð hefur verið mikil áhersla á grannan vöxt kvenna í fjölmiðlum og hafa erlendar 

rannsóknir sýnt fram á það að konur, sem yfirfæra gildi fjölmiðla um grannt vaxtarlag í 

raunveruleikann, séu líklegri til að upplifa mikla óánægju með líkamsvöxt sinn og að 

það geti haft mjög neikvæð áhrif á sjálfsmynd þeirra (Unnur Guðnadóttir, Ragna B. 

Garðarsdóttir og Fanney Þórsdóttir, 2011).  

Fegurðarímynd vestrænnar menningar snýst um „rétta“ þyngd. Bandaríski 

sálfræðingurinn Mary Piper talar um reynslu sína af vinnu með unglingsstúlkum sem 

hafa leitað til hennar vegna alvarlegra vandamála sem á einn eða annan hátt tengjast 

fegurðarímyndinni. Margar stúlknanna voru einnig haldnar afneitun, áhugaleysi á 

skóla, dapurleika, þunglyndi og áttu oft í ágreiningi við foreldra sína (Elísabet 

Þorgeirsdóttir, 1998). 

Femínískir fræðimenn álíta að áhrif fjölmiðla geti haft verulega slæm áhrif á 

líkamsímynd unglingstúlkna. Unglingsstúlkur verða stundum virkilega óánægðar með 

eigin líkama þegar þær skoða tískublöð og sjá þar fyrirsætur sem þær eiga enga 

möguleika á að líkjast (Coleman, 2008). Raunin er nefnilega sú að fjölmiðlar og þá 

sérstaklega tískutímarit sýna nær eingöngu myndir af óraunverulegum líkamsstærðum 

kvenna. Það veldur því að unglingsstúlkur verða óánægðar með sig sjálfar og 

sjálfsmynd þeirra versnar (Coleman, 2008).  

Vestrænar hugmyndir um útlit, sem ganga aðallega út á staðalímyndir, virðast 

fá meira vægi en hreysti og heilbrigði í fjölmiðlum nútímans. Ungmenni eru meðvituð 

um þessi samfélagslegu gildi, hvað þykir aðlaðandi og hvað ekki. Líklegt er að þessi gildi 

móti líkamsímynd og hegðun barna og unglinga í viðleitni þeirra til að viðhalda ákveðnu 

útliti. Líklegt er að þessar hugmyndir geti haft bein áhrif á sjálfsmynd þeirra (Anna Lilja 

Sigurvinsdóttir ofl., 2012).   

Af ofansögðu má áætla að áhrif fjölmiðla á sjálfsmynd einstaklinga geti verið 

mikil og sérstaklega hjá þeim sem nota fjölmiðlana mikið. Mikil hætta er á að fólk 

upplifi það sem það sér í fjölmiðlum sem raunveruleika á meðan að raunin er allt 

önnur. Þessi ranga upplifun veldur því að fólk fer að bera sig saman við eitthvað sem er 

ekki raunveruleikinn. Það getur svo leitt til versnandi sjálfsmyndar. 

4 Umræða og lokaorð 

Eftir að hugtakið sjálfsmynd hafði verið skoðað og þættir sem móta hana greindir, var 

hægt að svara rannsóknarspurningunni sem spurð var að í byrjun ritgerðarinnar: Hvaða 

félagslegu þættir í samfélaginu móta sjálfsmynd unglinga? Þeir félagslegu þættir sem 

hafa áhrif á sjálfsmynd unglinga eru ansi margir og eflaust fleiri en ég hef talið upp hér, 

en fyrst og fremst byggjast þeir á félagslegu umhverfi: félagsmótun, uppeldi og 

vinasamböndum sem myndast í samveru hópa og menningu.  

Við erum það sem við erum og hegðum okkur eins og raun ber vitni vegna þess 

að við lifum í sérstöku samfélagi, á sérstökum stað og á sérstökum tíma, um þetta 

fjallar hugtakið habitus sem var skoðað í upphafi þessarar ritgerðar. Habitus 

einstaklinga hefur mikil áhrif á mótun sjálfsmyndar þar sem hver einstaklingur hegðar 

sér eftir því í hvaða samfélagi hann elst upp, á sérstökum stað innan samfélagsins og á 

sérstökum tíma. Habitus breytist því með stað og tíma hvers einstaklings, sem á því 

ferli mótar sjálfsmyndina. 

Sjálfsmynd er stór og mikilvægur þáttur í lífi hvers einstaklings og getur haft 

áhrif á líðan hans, bæði andlega og líkamlega. Á unglingsárunum er mest um líkamlegar 

og andlegar breytingar og einkennist þetta tímabil af miklum sveiflum í sjálfsmynd 

hvers og eins. Þessar sveiflur geta jafnvel haft veruleg áhrif á framtíð einstaklinga.  

Ýmsar rannsóknir voru skoðaðar í tengslum við sjálfsmynd, sem og þroski 

sjálfsmyndar. Ennfremur var farið yfir það hvernig sjálfsmynd unglinga er mismunandi 

eftir kyngervi einstaklinga. Áhugavert var að sjá hversu mikill mismunur er á upplifun 

sjálfsmyndar eftir kyni einstaklings. Til dæmis virðast stelpur eiga það til að upplifa 

vandamál í tengslum við sjálfsmynd sína frekar en strákar. Þar næst voru unglingsárin 

skoðuð en það tímaskeið einstaklinga er gífurlega mikilvægt þegar kemur að mótun 

sjálfsmyndar og má segja að eitt stærsta verkefni unglingsáranna tengist mótun 

sjálfsmyndar.  

Á unglingsárunum skipta uppeldi og góð tengsl foreldra og unglinga miklu máli, 

og félagsmótun almennt. Í kaflanum um félagsmótun voru mótunarunarár og uppeldi 

unglinga skoðuð,  félagsmótunin felst í því þegar miðlað er til barns menningu þess 

samfélags sem það lifir í. Mótunin getur verið afar ólík eftir því hvar einstaklingurinn 

elst upp og getur það að mörgu leyti mótað stóran hluta af sjálfsmynd viðkomandi 

einstaklings,  

Í seinasta hluta ritgerðarinnar var samfélagið skoðað, og einnig menning og 

fjölmiðlar. Nánast allt sem við gerum er félagslegt á einhvern hátt. Við lærum hvert af 

öðru, gerum hluti með samferðafólki og tökum mið af öðru fólki í umhverfinu okkar, 

þess vegna er hægt að segja að samfélagið spili stóran þátt í mótun sjálfsmyndar hvers 

einstaklings. Hugtakið menning er virkilega mikilvægt í tengslum við sjálfsmynd en 

menning er hverjum og einum einstaklingi áunnin, hugrænir og táknrænir þættir 

tilverunnar sem við mótumst í.  

Fjölmiðlar eru stór áhrifavaldur í mótun sjálfsmyndar unglinga og skoðaði 

höfundur bæði fjölmiðla og áhrif fjölmiðla á unglinga. Það sem kom þar sterklega í ljós 

er að áhrif fjölmiðla er sívaxandi áhrifaþáttur í nútímaþjóðfélagi hvað varðar sjálfsmynd 

unglinga vegna tilkomu netmiðla og samskiptasíðna sem unglingar hafa sífellt meiri 

aðgang að. 

Höfundi þessarar ritgerðar var það ljóst frá upphafi að ekki væri til neitt eitt 

einfalt svar við spurningunni: Hvaða félagslegu þættir móta sjálfsmynd unglinga? Í ljós 

kom að málið er afar flókið og víðfemt. Nánast allir þættir mannlegrar tilveru móta 

sjálfsmynd einstaklinga. Hver við erum, hvar við búum og á hvaða tíma, hvernig 

uppeldi við fáum, á hvað við horfum og lesum, með hverjum við erum. Allir þessir hlutir 

og samspil þeirra á milli hafa áhrif. 

